
31

Arrivôu finalmente questo giorno

O comença a piggiâ un pö de respio;

E ô fè in breve, pe-a peña e per ô scorno

Sofferto non corretto e non pentïo,

A-e sôspeise abitudini ritorno;

Comme ô s’ëa da novizio divertio,

A divertîse ô continuò cö sesso

Ciù gentile e divoto da professo.


32

Ma scicomme de tante so dilette

E vixite geniali troppo spesse

A frequenti regalli ëan pù soggette

In ricompensa de so gentilesse,

E non ëan per a somma de spesette

Sufficienti e limoxine de messe,

O l’ha pensôu de fâghe poco o assæ

Scroscî, se ô poiva, anche a Comunitæ.


33

E ô commensava allôa (tanto a l'accieca

Uña trista pascion) a fâ scentâ

Quarche libbro tiôu zù dä biblioteca,

Quarche voto d’argento da l'artâ,

Da-i reliquai quarche preziosa teca,

Dä credenza e dä tôa quarche êuggiâ,

Che diventâ ô façeiva (zà s’intende)

Tanta monæa con impegnâ o con vende.


34

Ma doppo quarche tempo fu scoverto

O ladronisso da un di cuxinatti,

Ch'ô l’ëa ô ciù anzian di mæximi e ô ciù asperto,

E in cuxiña e in despensa un di ciù esatti;

Lê benchè ô no savesse ancon de çerto

Chi foîse ô laddro, conoscendo i fratti

Ne-e so tendenze, allôa ô saveiva ben

All'indipresso dove mette e moen.

